
Vi ja certe jam komencas alkutimiĝi, kiel kutime mi eniros la 
varman buljonon dezirante al vi ĉiuj plej agrablajn festojn 

Stranga Rikolto
Jen la lasta numero de RokGazet’... por ĉi-jare.
Kiel ĉiuj, vi jam konas niajn malfacilaĵojn, sed tio ne 
estas nova por vi.
Tio ĉi estas la lasta alvoko.
Ni esperis ke kun la apero de la 3a numero kaj la 
katalogo de Vinilkosmo, la esperantistoj reagos kaj 
helpos nin subtenante per abonoj, ktp....
Nesufiĉaj abonantoj alvenis, tamen ni tre dankas ĉiujn 
abonantojn kiuj fidas kaj fidelas nian Rok -Gazeton.
Nun ĉirkaŭ 150 personoj abonas ĝin dank’ al la streboj 
de niaj perantoj kaj kunlaborantoj en diversaj landoj.
Ni tre dankas ankaŭ tri personojn (kies nomojn ni 
silentos ĉar ili petis tion) kiuj faris mondonacon. Tio 
ebligis al ni finpagi la kostojn de la 3a Rok-Gazet’ kaj 
de la katalogo de Vinilkosmo.
Tiu n-ro 4 aperas dank’al la helpo de «Fondaĵo 
Carson» en Kanado, kiu donacis al ni la monon por 
ĝin eldoni. Ni dankegas «Fondaĵon Carson» pro tiu 
decido kiu ege kuraĝigas nin.
Ĉiuokaze ni povas konfirmi ke se post tiu ĉi 4a 
numero novaj abonantoj ne alvenos amase (almenaŭ la 
duoblo de nia aktuala abonantaro), la estonteco de 
Rok-Gazet’, EUROKKA, kaj Vinilkosmo estos 
endanĝerigita.
Tamen ni ne volas malkuraĝigi la novalvenantojn — ne 
timu, ni ne mallevos la brakojn, ni estas persistemaj 
rokuloj, niaj klopodoj kaj streboj sukcesos eldonadon 
de nova serio de kvar aliaj numeroj (t.e. unu abono).
Kompreneble tiuj kiuj abonis ekde la la numero devos 
reaboni, ni kalkulas je ili.

Tiu ĉi periodo estas magra por esperanto-rokmuziko; 
nenio tre nova, krom la apero de du novaj 
esperanto rokgrupoj, nome Sen Nomo, el Rusio, kaj 
Akvo, el Kanado. Ankaŭ baldaŭ aperos nova kasedo de 
La Mevo el Japanio.
Tamen, Rok-Gazet’ n-ro 4 enhavas novajn rubrikojn 
kiuj verŝajne tre interesos vin, kiel ekzemple:
«Diskeldonejoj», kiuj provos prezenti en ĉiu aperonta 
numero unu diskeldonejon.
«MIDI-Lando», kie ONO Takao el Japanio prezentos 
diversajn diĝitajn muzikteknikajojn kaj instrumentojn. 
Ĉi-foje vi malkovros pli da ne-esperanto-rokajoj ol 
kutime, ĉar la esperanto-rokmuzikistoj ripozas kaj 
cerbumas por estontaj aperigoj de nekutimaj aferoj.
Ni diru ke la abundo da recenzoj pri novaj kasedoj kaj 
diskoj en la 3a numero estas escepto nuntempe, sed 
certe ne tro malfrue ni povos grandkvante prezenti 
esperanto-muzikproduktajojn.
La unua ĉapitro de la muzik-terminaro de Bertilo, 
«Nomoj de Muzikstiloj», finiĝas en ĉi tiu numero, kaj 
enkondukas la 2an ĉapitron, «Instrumentoj kaj Aliaj 
Iloj». Nepra ilo por ĉiu esperanto-muzikisto fariĝas tiu 
terminaro!
Diable! Mi ne rakontos la tutan enhavon! Finfine, ŝiru 
la paĝon kaj glutu ĝin!
Bonan legadon!
-- FLO!



MIDI-LANDO
<»<)□> 00^ n hodo •

0:00:00:00 ■■

ggjgjgHI
1. Ebleco de MlDI-sistemo

La Mevo flugas al vi ĉiunumere por malkaŝi la 
MIDI-sistemon kaj diversajn MIDI-produktaĵojn.

Ĉu vi iam aŭskultis albumojn de La Mevo aŭ de Solo? Se ne, 
tuj mendu ĉe EUROKKA kaj aŭskultu ilin. Aŭskultinte mian 
albumon, vi ne kredus ke mi ludas ĉiujn muzikilojn sola. Mi 
kantas malantaŭ mia ĉefa voĉo. Tion helpas multlinia 
surbendigilo. Kaj vi rimarkas ankaŭ ke multspecaj sonoj de 
muzikiloj aŭdeblas samtempe. Por tion realigi mi utiligas 
MIDI-sistemon. Sen mia propra bando mi povas kanti kun gitaro 
aŭ piano antaŭ mia propra orkestro. La laboron direktas 
sekvencilo kiu povas disponi MIDI-signalon.
Ĉinumere mi skribas bazan aferon pri MIDI, kaj cedas al la 
postaj fojoj propran MIDI-aparaton kaj -muzikilon.
MIDI ne estas sono, sed diĝita signalo kiu estas sendata kaj 
ricevata ne paralele sed serie inter MIDI-aparatoj. 
Muzikinstrumenta Diĝita Interfaco naskiĝis en 1983 kiel 
komuna lingvo por sinteziloj. Antaŭ tiam malfacile estis konekti 
sintezilojn unu al la alia, ĉar ĉiuj sinteziloj havis propran difinon 
de signaloj. Por solvi la problemon, oni inventis MIDI-normon per 
la forto de mikrokomputiloj, per kies kapablo muzikiloj povas 
sendi tra MIDI eĉ kompleksan ludadon de muzikistoj.
Nun, MIDI-aparatoj multe progresis en kaj kvanto kaj kvalito, kaj 
jam eĉ malkontentas kelkaj profesiaj muzikistoj -- ĉar oni ne 
antaŭvidis en 1983 ke tiom multaj MIDI-aparatoj estos konektataj 
al sekvencilo. Ju pli multiĝas nombro da MIDI-aparatoj, des pli 
malfruiĝas la atingo de MIDI-signalo. Tiu malbona fenomeno 
spegulas en muziko kiel tempodiferenco, kiu naskas 
malharmonion.
Fakte abundas diversaj tipoj de MIDI-sendiloj, nome sendiloj de 
MIDI-signaloj. Ordinaraj elektraj klavaroj povas sendi la signalon 
kiu esprimas ludadon de klavaristoj, kaj sendi propran datumon 
ŝparitan en ĝi. MIDI-sendilo havas aliajn eksterajn trajtojn: iu 
similas al gitaro, iu similas al blovilo, iu al drumo, ktp. Oni tiel 
ludas ilin samkiel oni ludas ordinaran muzikilon, ekz-e pianon, 
gitaron, saksofonon, ktp. Sed la sendiloj ne sonas, sed anstataŭe 
nur elsendas MIDI-signalon eksteren.
Do, kio sonas? Sonas sonfonto, nome sintezilo. Iuj sinteziloj havas 
klavaron, kion vi facile povas imagi, ĉar ili estas similaj al ekz-e 
elektra orgeno. Vi ludas, kaj ĝi mem sonas. Facile. Sed vi devas 
pensi ke en ĝi ekzistas du partoj: unu parto sonas per diĝita 
sintezilo, kaj la alia parto komprenas vian ludadon kaj sendas 
MIDI-signalon eksteren aŭ al la interna sintezilo mem.
Kelkaj sinteziloj ne havas klavaron. Ili sonas ricevinte de ekstere 
MIDI-signalon. Supozu ke oni demetas klavaron de la supre 
menciita sintezilo. En studio oni bezonas multe da sinteziloj kiel 
sonfontoj, sed ne tiom multe da klavaroj. En mia privata studieto 

troviĝas nun multaj sinteziloj, sed nur tri klavaroj, inter kiuj mi 
ofte uzas nur unu. Ĉar unu du klavaroj estas sufiĉaj por regi ĉiujn 
sintezilojn konektitajn per MIDI-dratoj.
En la reto de MIDI-dratoj troviĝas sekvencilo. Nuntempe oni ofte 
utiligas komputilon kiel sekvencilon, nome komputilan 
sekvencilon. Ĉar oni povas facile renovigi sekvencilon, ŝanĝante 
la programon. Ekzemple, en mia komputilo funkcias sekvencilo 
nomita Performer. Sed se mi ŝanĝas ĝin en Vision, tiam mia 
komputilo tute alimaniere laboras, kiel tute alia sekvencilo. Tio 
estas merito de komputilo. Plie ĝi havas grandan 
memorkapablon, grandan ekranon, literklavaron, ktp, kiuj multe 
pli bone servas al uzantoj ol ĝisnunaj memstaraj 
sekvencil-maŝinoj.
Kiel funkcias sekvencilo? Unuvorte, ĝi estas redaktilo de 
MIDI-signalo: Ricevinte la signalon, ĝi memoras datumojn pri la 
ludado de muzikistoj. Kaj oni redaktas la signalon, se necese, 
dum sekvenciloj montras al uzantoj informon pri notoj litere aŭ 
grafike sur la ekrano. Post redaktado oni resendas al diversaj 
sinteziloj laŭ propraj manieroj tra propraj MIDI-kanaloj. Alivorte, 
ĝi funkcias simile al surbendigilo.

Ĉiu sintezilo ricevas MIDI-signalon, kaj elsendas analogan 
signalon, nome sonon, al miksilo. Se vi miksas vian voĉon kun 
sinteziloj sub direktado de komputilo, tiam vi trovas ke vi kantas 
antaŭ orkestro. Do, nun naskiĝas ero de via nova albumo, se vi 
surbendigas la miksitan muzikon per DAT-maŝino, aŭ per 
analoga surbendigilo.
Ne nur sinteziloj, sed ankaŭ aliaj maŝinoj, ekz-e lumregilo, 
sonmiksilo, efektilo, ktp., povas kompreni MIDI-signalon. Supozu 
ke vi kantas sur scenejo en koncertejo, kaj super la scenejo estas 
multaj lumigiloj diverskoloraj. Estas tre bone, se saĝa lumregilo 
komprenas MIDI-signalon, kaj lumigas kaj mallumigas ilin 
perfekte akompanante vian muzikon. Tio ne estas revo, sed tiu 
sistemo reale funkcias en modernaj diskotekoj. Por regi ilin, oni 
ofte utiligas komputilan sekvencilon kiu kreiĝis originale por 
muziko.
Por scii kiel oni transplantas MIDI-normon en vian sintezilon, 
konsultu aldonitan klariglibron. Ofte en la lastaj paĝoj troviĝas 
tabelo por MIDI, per kiu oni scias kiajn signalojn la sintezilo 
povas sendi kaj ricevi. Tio necesas, ĉar la MIDI-normo konsistas 
el du partoj: unu por ĝenerala uzo, kaj la alia ekskluzive por via 
sintezilo. Ekz-e signaloj kiel notoj, puŝforteco, kaj daŭreco de 
notoj, estas uzataj komune de diversaj sinteziloj, sed intema diĝita 
datumo de via propra sintezilo estas nur por via sintezilo. Por 
sendi ĝin per MIDI-signalo al sekvencilo necesas speciala vico da 
MIDI-mesaĝoj kiun nur via sintezilo komprenas. Tial estas necese 
por vi atente legi la MIDI-tabelon se vi bone, ĝisfunde utiligas 
vian sintezilon kun sekvencilo.
Balbutinte ĝis ĉi tie pri MIDI-sistemo tre ĝenerale, mi timas ke vi 
miskomprenus pro manko de miaj vortoj. Mi estos afabla antaŭ 
viaj demandoj pri la temo, se vi estas unu el la legantoj de 
Rok-Gazet’.

De la venonta fojo mi tuŝos pri realaj produktaĵoj rilataj al MIDI. 
Nun ankaŭ mi ne scias kio aperos: MIDI-gitaro? Komputila 
sekvencilo? Diĝita multlinia surbendigilo? Novaj sinteziloj??
Mi esperas ke vi trovos mian paĝon ankaŭ en la sekvanta 
numero. Ĝis!

— ONO Takao, de La Mevo



Ĉu vi partoprenis la bordozan kongreson? Ne!? Vi intencis veni 
kaj lastmomente ne povis? Via aŭto paneis kaj vi vane provis 
finriparigi ĝin... kaj malgraŭ ĉiuj viaj streboj maltrafis la 
kongreson...? Fervojistoj strikis kaj vi ne trovis trajnon por veni? 
Same konceme aviadilojn? Ĉu vere? Ho ve, kia malbonŝanco! 
Kompatinda....
Kaj vi? Kaptita en familia rondo inter bopatrino kaj... komplete 
alkroĉita? Kaj vi preskaŭ mortis pro enuo? Vi ne sukcesis liberiĝi 
por veni? Kompatindulo.... Ve, kia malfeliĉo!!
Via edz(in)o ne parolas esperanton kaj pro tio vi rezignis 
alvojaĝi...? Sed, vi maltrafis bonan okazon esperantistigi ŝin (lin)! 
Ah, kia fuŝaĵo...!
Vi hezitis, pensis jes..., pensis ne..., pensis: ĉu? Tempo pasis kaj vi 
ankoraŭ ne decidis, kaj finfine vi preferis semajnfini aliloke.... 
Skii? Sed imagu, la 17an de aprilo, ne plu estas tempo skii... suno 
brilas, neĝo moliĝas... supiĝas... ne plu estas la ĝusta sezono.... Kaj 
vi rompis al vi maldekstran kruron!? Vi pasigis du tagojn en 
hospitalo!? Sed ne plendu! Estas nur via kulpo! Skii dum paska 
semajnfino! Kia stranga ideo!
Nun vi scios — ĉu ne? — ke dum paska semajnfino okazas la 
kongreso de SAT-Amikaro.... Venontjare vi scios kaj elturniĝos pli 
bone!? Jes, kompreneble vi ne eraros dufoje....
Sed tamen, kongresoj ne estas ĉiam samaj, kaj tiu en Bordozo 
certe estis unika! Eĉ pli unika ol kutime! Jes, tio eblas.... Imagu: 
ĝia temo estis «De Mozart ĝis EUROKKA, Muziko kaj 
Esperanto, kompliceco de du internaciaj lingvoj». Ĉu vi iam 
prirevis pli belan temon por kongreso?

Eŭskaj flutistoj (maldekstre. Inaki Gauna)

Nu, malfeliĉuloj, se vi scius nur kion vi maltrafis. Interesoplenajn 
prelegojn kun muzikaj ilustraĵoj... kabareta vespero kun eŭskaj 
kantoj kaj gaskonaj dancoj... komunaj ĝismatenaj kantadoj... 
klasikan koncerton kun harpo kaj tenoro... kaj... kaj... — ĉu mi 
diru? - rokkoncerton!! Kun Solo kaj... la Rozmariaj Beboj!! Ah.... 
Mi nenion diros plu... estus tro... estus tro kruele diri al vi ĉion 
kion vi maltrafis, ĉiujn detalojn... mi timus ke via koro ne eltenus 
la ŝokon....
- UuŭUuuuuŭŭŭUUuuuu...UUuuuuŭŭŭŭuuuuu....
Nu, ĉu vi ploras? Kial? Ĉu mi diris ion malbonan? ...Hmm... 
hmm.... Mi eble estis iom mallerta.... Mi volis nur iom tikli vin... 
kaj mi vidas ke mi tuŝis la koron... ke nun vi ploras....

Reporteraĵoj

La Rozmariaj Beboj

Sed mi ne povas ne priskribi la etoson kiu naskiĝis inter tiuj 
kelkcentoj da homoj kiuj venis kun tiu ununura ideo: Esperanto 
kaj Muziko.... Kaj kiel rave, forgesinte ĉiujn ĉiutagajn ordinarajn 
grizaĵojn de la vivo, ni ĝuis tiujn kvar tagojn.... Kiel febroplene ni 
ĉeestis la koncertojn kaj sorbis ĉiujn muziknotojn, ĉiujn 
kanzonvortojn.... Kun kia plezuro dancis ĉiuj, belulinoj kaj 
beluloj, homoj de ĉiuj generacioj... ĉiuj kunligitaj dum kelkaj tagoj 
per tiuj du belaj aĵoj: Muziko kaj Esperanto.... Muzika Esperanto 
kaj Esperanta Muziko.... Kaj ĉiuj tiel harmonie kunestis, 
amikiĝis.... Kvazaŭ nature, spontane kreiĝus granda multkolora 
mozaiko, en kiu ĉiuj povus kunvivi eterne, sen iu ajn nubombro, 
nur per esperanto, freŝa akvo, kaj muziko.... Mi tie komprenis ke 
vere ĉiuj muzikoj, klasika, popola, roka, tradicia aŭ moderna, 
nigra, blanka, nigre blanka kaj blanke nigra, orienta, indiana... 
ke ĉiuj muzikoj malbone konataj, neniam elsenditaj ĉe radio... 
kiujn oni ĉiam forgesas, sed kiuj ekzistas kiel kaŝitaj juveloj en la 
naturo... mi tiam do komprenis, aŭ pli ĝustedirite eksentis, ke ĉiuj 
tiuj muzikoj, en esperanto, harmoniiĝas kaj fariĝas egalrajtaj idoj 
de sama diino Muziko.... Mi ekvidis ke ĉiuj tiuj muzikoj kiuj 
spegulas la homaran Babelon, fakte estas frataj kaj trafe ebligas al 
ĉiuj kulturoj malfermiĝi unu al la aliaj, pliriĉigante unu la aliajn 
per siaj propraj originalecoj....
Jes, ni sentis tion... kvazaŭ aero ne havus saman guston kiel 
kutime.... Kaj ni atente gardis tiun senton en ni, por ne forgesi 
ĝin ĉe la fino, kiam ni disiĝis... antaŭ ol retrovi la ĉiutagajn 
ordinarajojn....
Ĉu vi ankoraŭ tristas?

Jes, ankaŭ mi iom tristas....
- Nicolas FREUD



FESTI VELE FESTIVALON

De la lla ĝis la 14a de julio marfestivalo 
okazis en Brest (Bretonio). Tiun 
rendevuon, grava por centoj da velŝipoj 
kaj miloj da vizitantoj, vivigis diversaj 
distraĵoj. Inter aliaj trifoje surscenejis 
kant- kaj muzik- grupo “LIERELIET” 
el Nederlando. “LIERELIET” folke 
proponas ĝuindan repertuaron de frisaj 
maristaj kantoj, tradiciaj aŭ verkitaj de... 
Nanne KALMA!!! Efektive niaj 
KAJTO-geamikoj, Ankie kaj Nanne 
animas ankaŭ tiun grupon, en kiu 
kelkfoje kunkantas tria esperantisto.
Post la koncertoj aĉeteblis kompaktdiskoj 
kaj kasedoj registritaj unuflanke de 
“LIERELIET” kaj dorsflanke de 
“KAT YN ’T SEIL”. Ĉi lasta grupo 
simple estas “KAJTO” (Ankie, Marita, 
Marian kaj Nanne) kantanta frise. 
Mendu ilin, vi ne bedaŭros.
Dum agrabla tempo, kuntrinkante ĉe 
teraso (dankon Babet!) Nanne rakontis 
pri realigado de grandioza registrado: 
germana simfonia orkestro kaj impona 
horo kunkantis Eŭropo-Trilogion kun 
“KAJTO”. Ankie raportis pri la sukceso

BREST <?2
Laŭ KAJTO-inspiro...

HENK KAJ LA MEVO

de la KAJTOkoncerto en la Brita E-Kongreso (Sheffield, Pasko ’92). Tiam nia 
kara kvaropo renkontis William Auld. Por kelkaj el liaj poemoj Nanne adaptis 
muzikon. Dum la venontaj monatoj li finaranĝos ĉion tion.
Jen materialo por venontaj kompaktdisko kaj kasedo ! Mi jam salivumas pro 
antaŭĝuo!!!

Infan’ ludinta sur strand’ kun krabo 
Ĵus forta Henk, dekkvar-jara knabo, 
Sur lugro velis hieraŭ ĝoje
Al alta maro unuafoje.

Vualis nub’ horizonton nigre, 
Kaj tamen fiskaptistaj malpigre 
Preparis sin por baldaŭo gisa;
Ne pluvon timas maristo frisa.

Samtage Henk observadis mevon.
Ĝi, kiel li, realigis revon.
La laro kuris el nest’ sur sablon, 
Plurfoje provis la flugkapablon.

Movante siajn flugilojn blankajn, 
Tuj forgesinte apogojn mankajn, 
La bird’ ekflugis al sun’ rapide 
Kaj poste ŝvebis trankvile, fide.

La troi’ plenplenis de eglefino, 
Merlango, antaŭ la tagofino.
Subite tiam sur mar’ tempestis, 
Danĝere ondoj nun ekmolestis.

Pli forte krampu ja cin, matroso ! 
Martelas kiel sur saŭmamboso !
Ka j jen ferdekon balaas ondo, 
Perforte portas ĝi Henk’n el mondo.

Nur lastmomente la knabo vidis, 
Ke apud li la mevido sidis.
Li tuj rekonis la novfluganton. 
Rezigne kriis ĝi knaran kanton.

Al la demando: Kial vi ne profesiiĝas, kvankam vi tion meritus pli ol multaj 
aliaj ? Nanne modeste respondas, ke li deziras, ke muziko restu por li pasio kaj 
ne deviga rimedo por pergajni lian vivon. Neniam li volus kontraŭvole aŭ nur 
neeme koncerti. Tiel libere ĝuante sian arton, “KAJTO” plej potence 
transdonas sian pasion al sia publiko!

Matene sekvis ĝi ŝipon rite. 
Dumtage surdis ĝi al avert’ spite, 
Flugilojn lacigis 1’kontraŭvento 
Por krima ondo... jen dua pento !

Dankon. — Marcelo REDOULEZ

Koncerto de RAMONES kaj 
THE POGUES en BOURGES, 
Francio, la 3an de majo 1992

Nun finiĝas la festivalo Printempo de Bourges. Ni atendis ĝojan, 
viglan etoson en la urbo, sed ŝajnas ke la festivalo estas nur 
sinsekvo de koncertoj en salonoj. Mankas rokbandoj sur la stratoj, 
homamaso, ĝojo — en unu vorto, mankas la festo. Kia bedaŭro!

Feliĉe ni havas pli interesan perspektivon — la koncerto kunigas 
Ramones (novjorka rokbando) kaj The Pogues kiuj ludas irlandan 
folkrok-muzikon. Kia programo!
Nun ekas la festo kun Ramones. Ili komencas je cent kantoj hore 
koncerton kiun ili finos je ducent, por la plej granda plezuro de 
publiko jen korpskuanta, jen kapsvinganta, jen piedfrapanta, jen 
ĉiuj tri samtempe. Ni malkovras Ramones kiel ni imagis ilin: 
kvazaŭ ne movantaj sed ludantaj tre rapide kaj tre tre laŭte. Joey 
(la sola el la originala bando kiu rezistis al dek ses jaroj da 
turneoj) kaj la tri pli-malpli novaj anoj sinsekvigas duminutajn, 
triakordajn erojn, paŭzante nur por bleki sian militkrion «1, 2, 3, 
4!». Ramones fakte ne estas bando, ili estas vivanta legendo. Ĉiu 
rokemulo devas vidi almenaŭ unufoje en sia vivo tiun 
karikaturon de Rock ’n Roli. «Gabba Gabba Hey!!»
Baldaŭ sekvas The Pogues, kies kutiman kantiston Shane 
McGohan devas anstataŭigi Joe Strummcr (kantisto de The 
Clash). Li bedaŭrinde ne venas, kaj la flutisto de la bando kantos 
la ariojn kutime blekatajn de Shane, tiu neanstataŭigebla kaj 
talenta ebriulo. The Pogues tamen bone kaj entuziasme 
koncertas, ludante siajn plej famajn erojn. Ili uzas multajn 
diversajn muzikilojn kaj rekreacia varman etoson de tradiciaj 
irlandaj kantoj. Sed ŝajnas ke mankas io. Aŭ iu — laŭ ni, la 
fantomo de Shane daŭre ŝvebos super la bando.

— Stephan kaj Soizic



Eduardo VARGAS, de Malaga en Hispanio, estas la konata 
muzikisto SOLO. Li estas iomete mistikulo, kaj eĉ en 
konkreta kaj prozeca intervjuo li sukcesas esprimi sin poezie. 
Komparu kun la praktikemaj, senfantaziaj demandoj de Flo!

Flo 
Solo

Flo
Solo

Flo 
Solo

Flo

Solo

Solo 
Solo — kion signifas tio?

Multajn diversajn signifojn, kaj ankaŭ malfacilajn. La 
vorto solo alvenas de la unua internacia lingvo, la 
sanskrita, kaj signifas soleco en la spaco, kiam ekzistis 
neniuj materiaj aferoj... kaj interne de ĝi aperis ĉiuj aferoj 
- kiam la frukto komencis formiĝi, komencis aperi la 
diversaj kanaloj por konstrui ĉiujn mondojn, kaj komencis 
aperi aero, lumo, naturo.... Ĝi povas signifi ankaŭ 
trankvilecon. Solo povas signifi ankaŭ ke mi estas sola, 
ludante esperantan muzikon. Kaj 
solo povas signifi ankaŭ «solo» de 
instrumento, ekz-e solo de gitaro, 
solo de piano,... sola kafo [rido]. 

Vi estas Solo, sola — sed kiu?

«Sola, sed kiu?» Kiu estas mi? Kiu 
estas vi? Kiuj estas aliaj? Kio estas 
la galaksioj? Kio estas la 
makrokosmoj, mikrokosmoj ekde 
la mikroatomo pasanta tra ĉiuj 
regnoj? Mi estas persono kiu havas 
sufiĉe da memoro, do mi povas 
krei vivon, krei muzikon. Ekzistas 
aliaj formoj de vivoj kiuj ne povas 
esti esprimitaj per vortoj — do ni 
devas vidi tion kvazaŭ ni vidas la 
stelojn kiuj moviĝas sur granda 
lumo kiu ekzistis ĉiam. Ĝi estas 
sola.
Kiu estas mi? Mi estas humila 
persono, modesta persono kiu 
intencas esprimi miajn ideojn kaj 
la ideojn de aliaj kiuj ekzistis antaŭ 
ol mi. Kaj mi uzas la internacian 
universalan lingvon, kiu estas 
muziko. Dank’ al ĝi ĉiuj ni homoj 
povas interparoli, interkomuniki 
ĉiujn ideojn.
De kiam vi muzikas?

Mi muzikas depost 15 jaroj, kvankam tio ne estas tute 
certa - eble mi muzikas ekde mia naskiĝo. Ĉar interne de 
la ventro de nia patrino jam ekzistas muziko — la koro 
havas ritmon 4/4, aŭ povas esti 2/4, aŭ ankaŭ 3/4. La 
ritmo estas muziko. Sed poste en via vivo, kiam vi estis 
infano, kiam vi tuŝas ĉiujn aferojn, kiam vi sentas, kiam 
vi intencas paroli, jam komencas aperi la unuaj atonalaj 
sonoj kaj atonala muziko.
Kio donis al vi ideon kanti en esperanto? Ĉu vi delonge 

sciis pri tiu ĉi lingvo?

Mi serĉis strangan lingvon kun nuancoj kiuj ne povas esti 
esprimitaj kiam mi intencas esprimi miajn ideojn en la 
gepatra lingvo. Ĉar kiam mi volis kanti en la hispana 
lingvo, mi ne sukcesis. Poste mi trovis la «anglan lingvon 
de la montaro» [rido], tio estas formi strangajn sonojn kiuj 
similas iom al la angla, sed ne estas. Poste mi trovis 
esperanton, kaj mi diris al mi: <<Tio estas bona ideo, povi 
kanti en esperanto, ĉar per ĝi mi povas esprimi miajn

muzikfajrojn per universala lingvo, por aliaj popoloj de la 
tuta mondo. Kaj eble mi povas kontakti aliajn popolojn 
ankaŭ de aliaj universoj.»

Flo Kiel vi sukcesis ekkoni esperanton?

Flo

Solo

Flo

Solo

En Malago, mia urbo, ekzistas granda strato kiu nomiĝas 
Esperanto. Mi ne sciis pri la signifo de la vorto. Poste mi 
aŭdis pri ĝi kaj mi komencis lemi dank’ al s-ro Julio 
HERRERO, kiu estas instruisto en Malago. Li prezentis al 
mi la lingvon, kaj mi komencis lemi. Kaj mi poste 
komencis kanti kiam mi vidis ke esperanto enhavas 
multajn nuancojn kiuj estas tre kanteblaj. Kaj mi vidis ke 
ĝi povas esti bona ideo por fari arton, por helpi la evoluon 
de la muziko.
Vi diris ke estis problemoj kun neesperantistoj kiam vi 

prezentiĝis. Kio okazis?

Okazas ke ili havas siajn 
proprajn orelojn tro kutimintajn 
al la angla. Tio signifas ke ili 
evidente ĉie aŭdis multajn 
diversajn anglajn grupojn. Mi 
diras ke tio estas difekto. Ili 
pensas ke la intemacia lingvo 
devas esti la angla lingvo -- sed 
la vero estas ke devas ekzisti 
aparta lingvo kiu enhavas interne 
de si nuancojn kiuj venas de la 
aliaj. Ili pensis ke tio ne eblas, 
kaj ili foriris de mi, de la lingvo, 
kaj ankaŭ de la ideo. Mi pro tio 
estas sola kaj... Solo [rido].

Flo Ĉu iu helpas vin pretigi la 
tekstojn de viaj kantoj?

Solo Kiam venas en mian menson 
kanzono en esperanto, kun 
melodio kaj kun akompanoj, oni 
poste korektas por mi. Sed 
nenion pli.

Flo De kiam vi lernas la lingvon?

Solo Mi lernas la lingvon depost ĉiam! 
Ĉar post ses monatoj mi 
komprenis ĉion. Pro tio mi diras 

ke eble depost ĉiam mi lernas esperanton. Sed tio daŭras 
de tri jaroj.
Ĉar multaj personoj ne konas vian muzikon, ĉu vi povos 

iom klarigi ĝin?

Ne. Estas malfacile klarigi stilon kiu estas stranga. Estas 
diversaj miksaĵoj: araba kaj fenicia folkloro, popo, aperas 
ankaŭ klasikaj nuancoj. Oni povus diri ke mi faras 
«sintezitan etnan popon» — sed mi ne dirus ke mia 
muziko havas ununuran etikedon. Mi ne estas lokemulo, 
mi ne faras rokon, mi avertas vin. Mia muziko povas havi 
multe da forto, ĉar mi uzas la fortajn varmegajn ritmojn 
de la islamaj popoloj, kaj ankaŭ de la haitiaj, de la 
senegalaj, de la dezertaj ritmoj. Sur ĝi aperas 
pop-strukturo, diversaj klasikaj nuancoj, kaj eble mia 
propra stilo por konstrui frazon.
Kial tiu proksimeco al Nord-Afriko? ĉu ĉar Malaga 
estas aliflanke de la Mediteraneo?

Mi influiĝis evidente de maroka ritmo, ĉar tio E&S3 
estas apud ni. Kaj ankaŭ aliaj islamaj landoj. Mi BfcO



ne povas diri ununuran, ĉar ili koleras inter si, kaj mi Flo 
devas diri «islaman kulturon», kio estas preskaŭ duono de Solo 
la mondo.

Flo Sed kial tiuj influoj? Ĉu vi havas radikojn en tiuj landoj, 
aŭ helpantojn kiuj venas de tie? Kio donis al vi la emon 
elekti tiujn stilojn kaj influojn?

Solo Mi mem aŭdis, kaj mem poste faras. Mi pensas ke la 
muziko estas kvazaŭ pentrajo, kaj mi poste kreas ĉion Flo 
prenante diversajn nuancojn kiuj aperas interne de la Solo 
diversaj formoj de muziko, de folkloro, de arto. Mi devas 
diri ke en la tekstoj mi ne uzas rimadon — ĉar mi ne 
verkas unue kaj poste muzikas. Mi atendas ke la muziko 
alvenas al mi, la tuta muziko - ĉar tio estas tekniko kiun 
uzis multaj diversaj komponistoj en la mondo, ekz-e 
Mozart, Beethoven, Gustav Mahler, Ŝostakoviĉ, Bela 
Bartok, kaj aliaj. pi0
Mi uzas naivan kaj spontanean formon por komponi, ĉar 
mi ne deziras perforti la virinon, kiu estas la muziko. La ^Q|o 
muziko estas kiel ina ideo - ni devas karesi, ni devas 
trakti ĝin per korinklino, sed ni devas ne perforti. Aliaj 
muzikistoj sukcesas kiam ili verkas, kaj poste muzikas, 
sed mi neniam.

Flo Kion vi faris ĝis nun por konigi vian muzikon?

Solo Mi faris apenaŭ ion, ĉar Malago estas malbona merkato. 
Mi koncertis pli da fojoj en Francio ol en Hispanio, ĉar mi 
koncertis en Barcelono 3-foje, kaj en Taragono, kaj en 
Malago 1- aŭ 2-foje. Sed mi jam koncertis 6-foje en 
Francio.

Flo Ĉu vi neniam koncertis en aliaj landoj?

Solo Ne, mi ne ankoraŭ povis. Sed espereble mi baldaŭ povos 
iri al aliaj landoj — estus granda plezuro por mi.

Flo Kiel vi sukcesis aperigi vian diskon?

Solo Mi ne scias ĉu mi vere sukcesis, ĉar ankoraŭ ne pasis 
sufiĉe da tempo. Sed mi komponas, mi kreas nun — mi 
havas jam 15 kanzonojn en esperanto surbendigitajn. Sed 
mi havas multajn, multajn kanzonojn en mia kapo. Mi 
esperas ke iom post iom mi povos surbendigi aliajn.

Flo Kiam aperis via disko kaj kiel vi faris ĝin?

Solo Ĝi aperis en marto 1990. Mi surbendigis ĝin la antaŭan 
jaron, en du monatoj, ĉar la surbendigejo funkcias kun 
aliaj grupoj, kaj mi devis atendi mian vicon. Sed mi 
esperas ke baldaŭ mi povos denove surbendigi, ĉar tio 
plaĉas al mi.

Flo Ĉu ĝi estis surbendigita en profesia studio, kaj kie? Kiel 
vi sukcesis ĝin produkti — ĉu vi mem produktis ĝin, ĉu 
esperantistoj helpis?

Solo Oni helpis min unue, sed mi devos poste redoni la monon 
al ili kiam mi vendos, evidente, ĉar multekostas 
surbendigi. Estas malfacila afero por muzikistoj, ĉar ni ne 
trovas subvenciojn nek mecenaton kiu povas apogi nin. 
Mi luktas kaj daŭre laboras, sed estas malfacile.

Flo 
Solo

Solo

Kie vi surbendigis ĝin?

Mi surbendigis en Malago ĉe la surbendigejo 
ASM-Records. Ĝi estas bona surbendigejo ĉar ĝi havas 
bonajn profesiajn aparatojn. Mi uzis la sintezilon 
Roland-D50, kiu estas granda profesia sintezilo kiu 
troviĝas ĉe ĉiuj profesiaj internaciaj grupoj. Ĝi estas tre 
konata. Kaj mi uzis ankaŭ modulon Roland-DllO. Ktp.
Ĉu aliaj muzikistoj helpis?

Nur gitaristo, kiu estas amiko, Manuel Monolosil, kiu 
estas muzikisto en Malago depost 1969. Li estas jam 
45jara, kaj multe vojaĝis. Li estis en grupo Scorpions. Sed 
neniu alia. Mi sola surbendigis ĉiujn voĉojn, ankaŭ 
falsetojn kaj basojn. Mi uzis ĉiujn instrumentojn kun 
diĝita samplo-informoj tra la sintezilo, kaj ankaŭ diversajn 
efektilojn.
Kial vi faris diskon anstataŭ kasedon, pli facile vendebla 
en Esperantio?

Mi ne sciis pri tio. Mi havis tiom da problemoj ke mi 
neniam plu eldonos sondiskon. Mi uzos kasedojn, ĉar 
kompaktdisko estas tro multekosta por mi.
Sed disko havas bonan sonon, ĉar en la kaneloj aperas 
klara kaj definitiva signalo, kaj oni povas aŭdi la muzikon 
tre bela kaj korekta. Kasedo estas facila por sendi, por 
kunporti, kaj por aŭskulti, sed ĝi ĉiam perdas sonon.
Ĉu vi havas ion novan pretan por baldaŭ?

La estonteco estos surprizo, ĉar mi ankoraŭ ne scias. Mi 
havas dek novajn kanzonojn kun moderna stilo. Kiam mi 
jam surbendigos kaj finos la produkton, mi konigos ĝin 
— sed nun mi nur silentos.
Sed por nia gazeto povus esti escepto...? Estus 
novajbombeto, se vi povus ion malkaŝi de tiu surprizo.

Mi diris antaŭe ke depost infanaĝo oni komencas muziki 
uzante atonalojn. Eble mi reiros al tiu epoko, kaj uzos 
atonalojn por konstrui verkon por simfonia orkestro. Sed 
nenion pli mi diros, ĉar mi ankoraŭ ne finis ĝin.
Vi malkaŝis ion, sed restas tamen surprizo, ĉu ne?

Nun, pri la koncertoj. Ni konstatis ke vi ludas sola, 
kompreneble. Ĉu vi ne pensas ke tio estas iom tro 
senmova, ke se aliaj muzikistoj akompanus vin, estus 
iom pli vive sur scenejo?

Kompreneble. Se mi estas sola nun, tio ne signifas ke mi 
ĉiam estos sola. Mi nun devas profiti por konigi mian 
muzikan stilon, kaj ankaŭ mian esperantan stilon. Sed se 
mi trovus personojn kiuj povus akompani min, estus pli 
sukcesa afero. Mia celo estas formi grandan esperantan 
orkestron kiu akompanos min.

Kaj ĉu tiam Ia grupo nomiĝos Solo?

Jes. Solo kun orkestro, evidente. Mi ne trovas alian 
formon. Solo havas, kiel mi jam diris, diversajn sencojn, 
kaj tio sufiĉas por mi. Solo estas facila nomo por 
prononci en ĉiuj lingvoj, oni facile komprenas kaj



memoras kiam oni vidas «Solo». Flo
Flo Kiel vi sentas kiam vi estas sur scenejo? Soto
Solo Simple ke mi estas ludanta por ili, kaj mi klopodas doni

al ili bonan estadon, ke ili komprenu mian muzikon, kaj
miajn tekstojn se ili parolas esperanton.

Flo Ĉu vi sukcesis ludi antaŭ neesperanta publiko?

Solo Jes. Mi ludis kaj kun multaj grupoj kaj ankaŭ sole. Sed mi 
pensas ke pli sukcesas en esperanto ol en aliaj formoj, ĉar fio 
mi ekkonis personojn kiujn mi neniam povus koni $ | 
antaŭe. Per la hispana lingvo mi ne povus tiel kontakti 
kun fremduloj. Nun mi povus koncerti por ĉinoj, japanoj, 
amerikanoj....

Flo Kion vi preferas — ludi antaŭ publiko aŭ ludi inter kvar 
muroj en studio?

Solo Ambaŭ aferoj estas interesaj. Mi eble povas preferi 
surbendigi kaj produkti. Sed kiel povas mi disvastigi mian 
produkton se mi ne ludas? Pro tio mi devas ludi. Iuj eble 
pensas ke mia ludado estas tro senmova kaj tro enuiga, 
tamen aliaj pensas kontraŭe ke mi faras strangan 
originalan bonan muzikon kaj ke tio povas esti bona por 
la evoluo de esperanto kaj ankaŭ de la propra muziko.

Flo Do la publiko ne timigas vin?

Solo Ne, ili ne timigas min; eble mi timigas ilin. Mi preferas 
timigi ilin ol inverse. Mi havas sufiĉan sperton pri la 
scenejo, mi fidas min mem, mi ludas trankvile, kaj mi 
klopodas doni ĉiujn mesaĝojn por ke ili povu tute klare 
kompreni min. Se aliaj pensas alion — ili estas liberaj, 
evidente. Mi ofte renkontis rokemulojn. Mi ne estas 
rokemulo -- mi diras tion denove. Floreal povas pensi 
libere, kaj ankaŭ mi. Mi ne estas rokemulo — mi diras 
tion denove [ridoj, trian fojon. Mi komprenas kaj 
respektas la rokemulojn, precipe esperantistajn 
rokemulojn, sed mi uzas alian alternativon interne de la 
intemacia formo.

Flo Tamen modernan.

Solo Modernan, jes. Mi faras strangan muzikon, kaj mi povas 
uzi rokon, sed ne roko min. Cu vi komprenas? Mi uzas 
rokon interne de miaj propraj muzikfajroj, sed ne roko 
min. Mi ne estas rokemulo.

Do vi ne estas rokemulo, sed vi aŭskultas rokon ĉiutage. 

Ne! Mi ne aŭsultas rokon. Mi aŭskultis rokon lastfoje en la 
koncerto de la Rozmariaj Beboj, en Bordozo - kvankam 
ili ne faras puran rokon, ĉar ili miksas tre bone multajn 
diversajn folklorojn kaj diversajn nuancojn. Sed ekz-e la 
grupo TT.R estas tro roka por mi [ridoj. Mi ne ŝatas tion. 
Mi respektas, mi silentas, sed mi ne ŝatas. Mi aŭdis rokon 
kaj mi memoras multajn kanzonojn, gravajn kanzonojn 
de la historio de roko --
Kiujn grupojn!?

Nu, mi povas memori I>ed Zcppelin, kiu estis por mi la 
granda rokgrupo en la historio, precipe ilian «Stuparon 
ĝis ĉiel’ ». Ankaŭ Deep Purple estis por mi granda 
rokgrupo. Kaj Soft Machine. Kaj Uriah Heep. Poste 
aperis simfonia roko, ekz-e Genesis, ja temas pri granda 
grupo. Kaj poste Van der Graaf Generator, Rush, kaj 
diversaj aliaj.
Kaj la novaj, kiel Simple Minds, New Ordcr, kaj tiaj 
grupoj, ĉu ili plaĉas al vi?

De la nuntempaj grupoj mi aŭdas preskaŭ nenion. Eble 
Dazibao, ĝi estas bona roka grupo, kaj eble iliaj majstroj, 
Joy Division, estis la grandaj grupoj de la 8Oaj jaroj. Mi 
tutvere ne aŭskultas modernajn grupojn, mi aŭskultas nur 
klasikan muzikon.
Nun?

Nun kaj nur!
Vi faras dieton, ĉu?

Dieton de roko? [ridoj] Ne. Dieton ne, ĉar mi neniam estis 
rokemulo. Okazis ke mi aŭdis kelkajn grupojn; mi 
respektas ilin, mi respektas la forton de ekz-e Iron 
Maiden, sed mi ne povas kompreni la rokemulojn.
Mi estas Beatles-maniulo. Tio signifas ke ekde ĉiam mi 
ŝatas Beatles, ĉar Beatles evidente estis la granda 
ekzemplo por ĉiuj ni muzikistoj kaj ŝatantoj de moderna 
muziko, ĉar ili havis multajn nuancojn pri diversaj 
folkloroj.
Sed Beatles faris rokmuzikon!

Ne, ne. Ne estas rokmuziko. Ĉar ili havis multajn 
kanzonojn, ekz-e «Penny Lane »[kantetas la melodion], 
tio ne estas roko. Tio estas klasika formo. «Eleanor 
Rigby» [denove kantetas], ankaŭ tio estas klasika formo. 
Aliaj belegaj kanzonoj estas «Strawberry Fields Forever» 
-- psikodelio, kio estas alia vojo interne de la propra 
evoluo, de la muziko kiun ili kreis antaŭ dudek jaroj.








































